
SAMBUTAN HARI BAPA 2026 PERINGKAT NEGERI SELANGOR ANGKAT PERANAN
BAPA DALAM MEMBINA KELUARGA SEJAHTERA

Petaling Jaya, 1 Julai 2026 — Majlis Bandaraya Petaling Jaya (MBPJ) terus memperkukuh
agenda pembangunan komuniti berteraskan kesejahteraan keluarga menerusi penganjuran
Sambutan Hari Bapa 2026 Peringkat Negeri Selangor yang mengiktiraf peranan penting
golongan bapa dalam membentuk institusi keluarga yang kukuh dan masyarakat yang
sejahtera.

Sambutan yang berlangsung di Dewan Sivik MBPJ itu telah disempurnakan oleh YBrs. Puan
Juwairiya binti Zulkifli, Timbalan Pengerusi Lembaga Penduduk dan Pembangunan
Keluarga Negara (LPPKN) dengan kerjasama MBPJ.

YBhg. Dato’ Hj. Mohamad Zahri bin Hj. Samingon, Datuk Bandar Petaling Jaya berkata,
pembangunan sesebuah bandar yang mampan bukan hanya bergantung kepada kemajuan
fizikal dan ekonomi semata-mata, malah turut bermula daripada kekuatan institusi keluarga
sebagai asas pembentukan modal insan berkualiti.

Menurut beliau, golongan bapa memainkan peranan besar sebagai pemimpin keluarga,
pembimbing, pendidik serta pelindung yang membentuk nilai, sahsiah dan jati diri generasi
masa hadapan.

“Tema ‘Sehebat KASIH Bapa’ amat bertepatan kerana seorang bapa bukan sekadar
penyedia keperluan keluarga, tetapi merupakan insan penting dalam mencorakkan
keperibadian anak-anak melalui kasih sayang, didikan dan teladan yang ditunjukkan setiap
hari,” katanya.

Beliau berkata demikian ketika berucap pada Sambutan Hari Bapa 2026 Peringkat Negeri
Selangor yang turut menjadi platform memperkukuh hubungan antara agensi kerajaan, pihak
berkuasa tempatan dan komuniti dalam usaha memperkasa kesejahteraan keluarga.

Tambah beliau, selaras dengan aspirasi menjadikan Petaling Jaya sebuah bandar raya yang
mampan dan bahagia, MBPJ sentiasa memberi tumpuan kepada pembangunan komuniti
melalui pelaksanaan pelbagai program berkaitan kesejahteraan keluarga, kesihatan awam,
pembangunan kanak-kanak dan remaja, serta penglibatan aktif masyarakat.

“‘MBPJ percaya bahawa bandar raya yang maju bukan sahaja dinilai melalui infrastruktur
moden, tetapi turut diukur melalui tahap kesejahteraan sosial, keharmonian komuniti dan
kekuatan hubungan kekeluargaan,” jelasnya.

Antara pengisian utama sambutan ialah forum “Sehebat KASIH Bapa” yang menampilkan
En. Hj. Roslan bin Mohamad atau lebih dikenali sebagai Pakcik Lan (RM) serta En. Wira
Sudepja Rabu, pempengaruh media sosial 'TikTok' Wiradihan sebagai panel, manakala En.
Ben Hafiz bertindak selaku moderator.

Pelbagai aktiviti interaktif turut disediakan kepada pengunjung termasuk LEGO Creative
Corner, RC Excavator Challenge, MNP Toy Shop (Action Figure & Hotwheels), Pameran
Kembara dan Rekreasi, Ujian Saringan Kesihatan Lelaki serta pameran daripada LPPKN,
CuepacsCare dan Jabatan Bantuan Guaman.

Dalam pada itu, Datuk Bandar turut menzahirkan penghargaan kepada LPPKN, agensi
kerajaan, rakan strategik serta semua pihak yang terlibat dalam menjayakan program tersebut.
Semoga kerjasama strategik ini dapat diteruskan bagi melahirkan komuniti Petaling Jaya yang
lebih inklusif, penyayang dan berdaya tahan.

‘Keluarga yang sejahtera merupakan asas kepada pembentukan sebuah bandar raya yang
lestari. Apabila institusi keluarga diperkasa, kita bukan sahaja membina komuniti yang
harmoni, malah melahirkan generasi berkualiti yang mampu menyumbang kepada
pembangunan masyarakat dan negara,” katanya.

Dikeluarkan oleh :

Sekretariat Media

Unit Komunikasi Korporat, Majlis

Bandaraya Petaling Jaya.

Laman web: www.mbpj.gov.my, facebook: Majlis Bandaraya Petaling Jaya, X: pjcitycouncil, e-mel:

MBPJ TERUSKAN INISIATIF ‘RECYCLE AND REDEEM’ FASA 2, PERKASA BUDAYA
KITAR SEMULA KOMUNITI

Petaling Jaya, 1 Julai 2026 — Majlis Bandaraya Petaling Jaya (MBPJ) meneruskan
kesinambungan pelaksanaan Karnival PJ Bandar Mampan dan Bahagia “Recycle and
Redeem” Fasa 2 dalam usaha memperluaskan penglibatan masyarakat serta membudayakan
amalan kitar semula dalam kehidupan seharian.

Program yang berlangsung di Pasar Pagi SS2 hari ini mendapat sambutan positif daripada
komuniti setempat, sekali gus memperlihatkan peningkatan penglibatan masyarakat dalam
menyokong usaha pengurangan sisa dan pemeliharaan alam sekitar.

Pelaksanaan fasa kedua ini turut menyaksikan penglibatan lebih meluas daripada pelbagai
lapisan masyarakat termasuk penyertaan aktif komuniti Cina setempat yang bersama-sama
menyokong inisiatif kelestarian alam sekitar di peringkat kejiranan.

Menerusi pendekatan “Recycle and Redeem”, penduduk berpeluang membawa bahan kitar
semula untuk ditukarkan kepada kupon ganjaran, sekali gus menggabungkan elemen
pemeliharaan alam sekitar dengan manfaat ekonomi kepada komuniti setempat.

Kadar penebusan kupon yang ditawarkan adalah seperti berikut:

BIL. | BERAT BARANGAN KITAR SEMULA KADAR KUPON
1 2000 GRAM RM 60.00
2 1500 GRAM RM 50.00
3. 1000 GRAM RM 40.00
4 500 GRAM RM 30.00

YBhg. Dato’ Hj. Mohamad Zahri bin Hj. Samingon, Datuk Bandar Petaling Jaya dalam
ucapannya berkata, kesinambungan pelaksanaan program ini membuktikan bahawa
pendekatan berasaskan komuniti mampu menjadi pemangkin kepada perubahan positif dalam
membentuk sebuah bandar raya yang lebih mampan.

“Penglibatan masyarakat daripada pelbagai latar belakang membuktikan bahawa kelestarian
alam sekitar merupakan tanggungjawab bersama yang mampu menyatukan warga Petaling
Jaya.

(1) www.mbpjgovmy ({}) Majiis Bandaraya Petaling Jays ][] pjcitycouncil



“Setiap tindakan kecil seperti mengasingkan bahan kitar semula memberi impak besar dalam
membantu mengurangkan jumlah sisa, meningkatkan kesedaran hijau serta menyokong
pembangunan bandar rendah karbon,” katanya.

Terdahulu, pelaksanaan Karnival PJ Bandar Mampan dan Bahagia “Recycle and Redeem”
Fasa 1 di Pasar Pagi Taman Medan pada 28 Jun 2026 merekodkan penyertaan seramai 350
peserta dengan kutipan sebanyak 1,251 kilogram bahan kitar semula serta nilai penebusan
kupon berjumlah RM16,500.

Pencapaian tersebut melepasi sasaran awal yang ditetapkan iaitu 500 kilogram bahan kitar
semulabagi setiap lokasi, sekali gus mendorong MBPJ memperluaskan pelaksanaan inisiatif
ini ke kawasan lain di Petaling Jaya.

MBPJ akan meneruskan kesinambungan pelaksanaan “Recycle and Redeem” menerusi Fasa
3 yang dijadualkan berlangsung pada 4 Oktober 2026 di Pasar Tani Kota Damansara, sekali
gus membuka ruang kepada lebih ramai penduduk untuk menyertai usaha pengurusan sisa
secara lestari.

Melalui pelaksanaan secara berperingkat, MBPJ menyasarkan penyertaan masyarakat yang
lebih meluas serta peningkatan jumlah kutipan bahan kitar semula bagi mengurangkan
kebergantungan kepada tapak pelupusan dan menyokong agenda bandar rendah karbon.

Selain memberi manfaat kepada alam sekitar, pendekatan ini turut membantu merancakkan
ekonomi setempat apabila kupon ganjaran yang diterima peserta digunakan untuk pembelian
barangan keperluan daripada peniaga kecil di pasar pagi dan pasar tani yang terlibat.

MBPJ komited memperkukuh pelbagai inisiatif hijau berteraskan masyarakat sebagai langkah
menjadikan Petaling Jaya sebuah bandar raya yang lebih bersih, hijau, berdaya tahan dan
inklusif.

Dikeluarkan oleh:

Sekretariat Media
Unit Komunikasi Korporat,
Majlis Bandaraya Petaling Jaya.

MBPJ PERKUKUH USAHA MEMBASMI INFESTASI TIKUS MELALUI KEMPEN DI PASAR
PJ KITA @JALAN OTHMAN

Petaling Jaya, 6 Julai 2026 — Majlis Bandaraya Petaling Jaya (MBPJ) melalui Jabatan
Perkhidmatan Kesihatan dan Persekitaran hari ini telah menganjurkan Kempen Membasmi
Infestasi Tikus 2026 di Pasar PJ Kita @Jalan Othman bersempena Program Kempen
Kesihatan Persekitaran Pihak Berkuasa Tempatan Tahun 2026 anjuran Kementerian
Perumahan dan Kerajaan Tempatan (KPKT).

Penganjuran kempen ini merupakan sebahagian daripada komitmen berterusan MBPJ dalam
memperkukuh kawalan populasi haiwan perosak, khususnya tikus, demi memastikan
persekitaran bandar yang bersih, selamat dan kondusif kepada masyarakat.

Sebagai antara pasar awam utama di bawah pentadbiran MBPJ yang menerima ribuan
pengunjung setiap hari, Pasar PJ Kita @Jalan Othman memerlukan pemantauan serta
tindakan kawalan infestasi tikus secara berterusan bagi menjamin tahap kebersihan
persekitaran, keselamatan makanan dan kesihatan awam.

Rekod MBPJ menunjukkan sebanyak 54 aduan berkaitan infestasi tikus diterima pada tahun
2024, meningkat kepada 65 aduan pada tahun 2025. Sehingga Jun 2026, sebanyak 44
aduan telah direkodkan.

Trend ini membuktikan keperluan untuk memperkukuh langkah pencegahan dan kawalan
secara lebih menyeluruh melalui pendekatan bersepadu serta kerjasama semua pihak
berkepentingan.

Kempen ini bertujuan meningkatkan kesedaran masyarakat dan komuniti peniaga mengenai
risiko infestasi tikus terhadap kesihatan awam, di samping membudayakan amalan kebersihan
serta pengurusan sisa yang lebih sistematik.

Inisiatif ini juga memberi penekanan kepada pengukuhan kerjasama strategik antara MBPJ,
agensi kerajaan, komuniti dan pengusaha premis dalam mewujudkan persekitaran yang
bersih, selamat dan mampan.

Sepanjang pelaksanaan kempen, pelbagai aktiviti telah diadakan termasuk pemeriksaan di
kawasan berisiko, operasi pembersihan dan gotong-royong, pendidikan kesihatan, hebahan
kesedaran kepada peniaga dan pengunjung, pertandingan e-poster serta video TikTok dalam
kalangan pelajar sekolah, selain pelaksanaan tindakan kawalan di lokasi yang dikenal pasti.

MBPJ menyeru seluruh warga Petaling Jaya, khususnya para peniaga dan pengunjung pasar,
agar bersama-sama memainkan peranan dalam mengekalkan kebersihan persekitaran
dengan mengamalkan pengurusan sisa yang berkesan, membuang sisa makanan ke dalam
tong sampah bertutup, memastikan premis sentiasa bersih serta melaporkan sebarang tanda
infestasi tikus kepada MBPJ bagi membolehkan tindakan segera diambil.

Usaha membasmi infestasi tikus memerlukan komitmen dan kerjasama berterusan daripada
semua pihak. Melalui pendekatan bersepadu ini, MBPJ komited untuk terus memperkukuh
agenda kesihatan awam serta memastikan Petaling Jaya kekal sebagai sebuah bandar raya
yang bersih, sihat dan berkualiti untuk didiami.

Dikeluarkan oleh:

Sekretariat Media
Unit Komunikasi Korporat,

Majlis Bandaraya Petaling Jaya.

MBPJ PERTINGKAT TINDAKAN KAWALAN DENGGI: KOMUNITI PERLU GALAS
TANGGUNGJAWAB BERSAMA

Petaling Jaya, 7 Julai 2026 — Majlis Bandaraya Petaling Jaya (MBPJ) menyatakan
komitmen berterusan dalam usaha menangani peningkatan kes denggi dengan
mengaktifkan prosedur kawalan segera sebaik sahaja sesuatu kawasan dikenal pasti
sebagai lokaliti panas (hotspot).

Langkah kawalan bersepadu ini merangkumi siasatan lapangan, pemeriksaan premis
bagi mengesan tempat pembiakan nyamuk Aedes, aktiviti pemusnahan tempat
pembiakan (source reduction), serta pengeluaran notis peringatan kepada pemilik premis
yang didapati cuai. Selain itu, pihak Majlis turut menjalankan aktiviti larvasid dan
semburan kabus (fogging) berdasarkan penilaian risiko serta garis panduan yang
ditetapkan oleh Kementerian Kesihatan Malaysia (KKM). Pada masa yang sama, usaha
pendidikan dan kesedaran masyarakat dipertingkatkan bagi menggalakkan penduduk
menghapuskan tempat pembiakan nyamuk terutama di bahagian dalam premis masing-
masing.

Kekerapan operasi semburan kabus dan gotong-royong adalah tertakluk sepenuhnya
kepada situasi epidemiologi semasa. Semburan kabus akan diulang mengikut jadual
sekiranya kes baharu terus dilaporkan, manakala aktiviti pembersihan dijalankan secara
berkala dengan keutamaan diberikan kepada kawasan panas melalui kolaborasi rapat
antara jabatan dalaman, pemimpin komuniti dan penduduk setempat.

Walau bagaimanapun, trend kes denggi dikesan masih berterusan di kawasan bandar
ekoran beberapa faktor kritikal. Antaranya termasuklah kepadatan penduduk yang tinggi,
pembangunan pesat, kewujudan tapak pembinaan serta premis terbiar dan aktiviti
pembuangan sampah secara haram. Pihak Majlis turut menekankan bahawa semburan
kabus hanya berkesan membunuh nyamuk dewasa dan tidak memusnahkan telur atau
larva. Justeru, usaha penghapusan tempat pembiakan secara konsisten adalah jauh lebih
utama dan memberikan kesan jangka panjang.



Dalam melaksanakan pemantauan rutin, MBPJ mengakui berdepan cabaran besar
terutamanya apabila melibatkan premis yang berkunci atau tidak berpenghuni. Keadaan
ini dirumitkan lagi dengan sikap segelintir masyarakat yang tidak konsisten dalam
menjaga kebersihan, selain sifat nyamuk Aedes yang cenderung membiak di dalam
bekas-bekas kecil yang tersembunyi.

Bagi memastikan strategi pencegahan ini memberi impak yang maksimum, MBPJ
sentiasa menjalinkan kerjasama strategik bersama KKM, pemimpin komuniti, persatuan
penduduk, institusi pendidikan dan sukarelawan. Inisiatif bersepadu ini dizahirkan melalui
pelaksanaan kempen, ceramah dan pameran pendidikan kesihatan, program gotong-
royong, pemeriksaan premis serta perkongsian data terkini mengenai situasi denggi
melalui media sosial.

Sehubungan itu, pihak Majlis menggesa seluruh warga Petaling Jaya agar konsisten
mengamalkan konsep "Cari dan Musnah” di premis masing-masing sekurang-kurangnya
sekali seminggu. Langkah ini amat penting bagi memastikan tiada sebarang takungan air
yang berpotensi menjadi tapak pembiakan nyamuk Aedes. Kejayaan dalam mengawal
wabak denggi adalah tanggungjawab bersama yang memerlukan komitmen berterusan
antara pihak berkuasa tempatan, agensi kerajaan dan seluruh komuniti.

Dikeluarkan oleh:

Sekretariat Media
Unit Komunikasi Korporat,
Majlis Bandaraya Petaling Jaya.

MBPJ SERU PEMILIK HARTA JELASKAN CUKAI TAKSIRAN SEBELUM ATAU
PADA 31 OGOS 2026

Petaling Jaya, 13 Julai 2026 — Majlis Bandaraya Petaling Jaya (MBPJ) menyeru semua
pemilik harta di kawasan pentadbirannya supaya menjelaskan Cukai Taksiran Penggal
Kedua 2026 (Julai hingga Disember) selewat-lewatnya pada 31 Ogos 2026 (Isnin) bagi
mengelakkan dikenakan caj lewat bayaran.

Bagi Penggal Kedua 2026, MBPJ telah memproses dan mengemas kini bil Cukai Taksiran
melibatkan 293,208 pemegang harta, dengan jumlah cukai semasa dan tunggakan
keseluruhan sebanyak RM216,417,817.90.

Selaras dengan inisiatif pendigitalan perkhidmatan Majlis, pengeposan bil fizikal tidak lagi
dilaksanakan bagi Penggal Kedua 2026. Sehubungan itu, pemilik harta boleh menyemak
serta memuat turun salinan bil  menerusi sistem eCukai MBPJ di
https://ecukai.mbpj.gov.my/mbpjesalinanbil, manakala pembayaran boleh dibuat secara
dalam talian menerusi ePay@MBPJ di hitps://epay.mbpj.gov.my/.

Bagi memudahkan urusan orang ramai, MBPJ turut menyediakan pelbagai saluran
pembayaran termasuk di kaunter MBPJ, Pejabat Tanah dan Pihak Berkuasa
Tempatan Negeri Selangor, pejabat pos terpilih, kiosk pembayaran MBPJ,
perbankan dalam talian serta platform pembayaran digital seperti PBTPay, CEPat
dan Pos Online. Senarai lengkap lokasi, waktu operasi kaunter serta kaedah
pembayaran adalah seperti berikut :

Bil. | Lokasi Kaunter / Cara bayaran Waktu Kaunter dibuka/
jenis bayaran
1 | Pejabat Majlis |i. Kaunter Utama lbu Pejabat 8.00 pagi — 5.00 petang
Bandaraya ii. Kaunter Lobi Menara MBPJ 8.00 pagi — 4.30 petang
Petaling Jaya | iii. Kaunter Pejabat Cawangan, 8.00 pagi — 4.00 petang

Kota Damansara
Kaunter ditutup pada Jumaat
pukul 12.15 tengah hari
hingga 2.45 petang.

Bil. | Lokasi Kaunter / Cara bayaran Waktu Kaunter dibuka/
jenis bayaran
Jenis bayaran
Tunai, cek, wang pos, kiriman
wang pos & kad debit / kredit
2 |Laman Web | epay@mbpj.gov.my Waktu : 24 jam sehari
Majlis
Jenis bayaran
Kad kredit / Kad debit / FPX
3 | Agensi i) Semua kaunter bayaran | Jenis Bayaran
Setempat Pejabat Tanah/Majlis Daerah
negeri Selangor -Tunai sahaja beserta bil
terkini
4 | Arahan I) Pejabat pos — Lembah Klang | Jenis bayaran
Setempat (Jan & Feb, Julai & Ogos , ,
- Tunai sahaja
5 |ArahanTetap |i) American Express (Maybank) | Jenis Bayaran
(Auto Debit) - Kad Kredit
6 | Perbankan i) Maybank2u Jenis Bayaran
Dalam Talian i) JOMPAY (Biller Code : 76737 ,
iii) Ambank (click n pay) - Kad Debit/ FPX
iv) Ambank
v) BankIslam
7 | Kiosk Bayaran | i) Kiosk Lobi Ibu Pejabat MBPJ | Jenis Bayaran
MBPJ i) Kiosk Pandu Masuk MBPJ i _
iii) Kiosk Lobi Menara MBPJ - Tunai / Kad Debit / Kad
iv) Kiosk Pejabat Cawangan Kredit
v) Kiosk Luar Pejabat
8 |Laman Web |i) PBTPay Jenis Bayaran
Luar i) CEPat _ )
i) Pos Online - FKPa)((j Debit / Kad Kredit /

MBPJ menggalakkan orang ramai memanfaatkan kemudahan pembayaran secara digital
yang disediakan bagi

mempercepatkan urusan, di
transformasi digital dalam penyampaian perkhidmatan awam.

samping menyokong usaha



mailto:epay@mbpj.gov.my

Hasil kutipan Cukai Taksiran merupakan sumber hasil uytama MBPJ yang digunakan untuk
membiayai pelbagai perkhidmatan dan kemudahan bandar, termasuk penyelenggaraan
jalan raya, lampu jalan, sistem perparitan, pengurusan sisa pepejal, penyelenggaraan
taman awam, penguatkuasaan serta pelaksanaan pelbagai program pembangunan
bandar demi kesejahteraan warga Petaling Jaya.

Sehubungan itu, MBPJ berharap semua pemilik harta dapat melaksanakan
tanggungjawab masing-masing dengan menjelaskan Cukai Taksiran sebelum tarikh akhir
yang ditetapkan bagi memastikan penyampaian perkhidmatan perbandaran yang cekap,
berkualiti dan mampan terus dapat dinikmati oleh seluruh warga Petaling Jaya.

Sebarang pertanyaan berkaitan Cukai Taksiran boleh diajukan kepada Jabatan
Perbendaharaan MBPJ melalui talian 03-7956 3544 sambungan 102, 103, 108 atau 109.
Maklumat lanjut juga boleh diperoleh menerusi laman sesawang www.mbpj.gov.my
serta platform media sosial rasmi MBPJ.

Dikeluarkan oleh:

Sekretariat Media
Unit Komunikasi Korporat,

Majlis Bandaraya Petaling Jaya.
Laman web: www.mbpj.gov.my, facebook: Majlis Bandaraya Petaling Jaya, X: pjcitycouncil, e-mel: media@mbpj.gov.my
Tel : 03-79563544 sambungan 203/204, Faks : 03-79582695


http://www.mbpj.gov.my/
http://www.mbpj.gov.my/
mailto:media@mbpj.gov.my

MAJLIS BANDARAYA PETALING JAYA
” Jalan Yong Shook Lin, 46675 Pstaling Jaya. Selangor Darul Ehsan
Y Tal 1 803 - 7056 3544 Faks : 603 - 7958 1494
Hoting MBPJ ; 680G - 7854 2020 E-mal : aduan@mbpl.govmy  Laman web @ www.mbgpj.gov.my

ﬁ@ KENYATAAN AKHBAR

Ruj. Kami: MBPJ.UKK.100-9/1/8 (54)

Tarikh: 14 Julai 2026

MBPJ LANTIK AHLI MAJLIS BAHARU, PERKUKUH TADBIR URUS DAN
PENYAMPAIAN PERKHIDMATAN KEPADA WARGA PETALING JAYA

Petaling Jaya, 14 Julai 2026 - Majlis Bandaraya Petaling Jaya (MBPJ) telah
mengadakan Majlis Pengakuan Menerima Jawatan Ahli Majlis MBPJ Penggal 2026 —
2027 yang berlangsung di Bilik Bunga Tanjung, Tingkat 1, lbu Pejabat MBPJ, hari ini.
Majlis tersebut telah disempurnakan oleh YBhg. Dato' Haji Mohamad Zahri bin Haji
Samingon, Datuk Bandar Petaling Jaya.

Pelantikan tersebut adalah susulan keputusan Majlis Mesyuarat Kerajaan Negeri (MMKN)
Selangor Ke-17/2026 yang diadakan pada 24 Jun 2026 dan disahkan dalam MMKN Ke-
18/2026 pada 1 Julai 2026 berhubung Cadangan Perubahan Pelantikan Ahli Majlis Pihak
Berkuasa Tempatan Negeri Selangor Bilangan 4 Tahun 2026 (MBPJ).

Menerusi keputusan tersebut, MMKN telah bersetuju menerima peletakan jawatan Puan
Yip Sean Yi sebagai Ahli Majlis MBPJ berkuat kuasa sehingga 30 Jun 2026 dan melantik
Puan Ee Wei Ling sebagai Ahli Majlis MBPJ bagi tempoh mulai 1 Julai 2026 hingga 31
Disember 2027.

Puan Ee Wei Ling yang mewakili Parti Tindakan Demokratik (DAP) akan menyertai
barisan Ahli Majlis MBPJ bagi memperkukuh peranan pihak berkuasa tempatan dalam
menyampaikan perkhidmatan yang cekap, responsif dan berteraskan keperluan rakyat
sepanjang tempoh pelantikan beliau.

Dalam ucapannya, Datuk Bandar Petaling Jaya mengucapkan tahniah dan selamat
datang kepada Puan Ee Wei Ling serta menzahirkan keyakinan bahawa beliau akan
menggalas amanah yang diberikan dengan penuh integriti, komitmen dan dedikasi demi
kepentingan masyarakat.

"Pelantikan ini merupakan satu amanah besar yang perlu digalas dengan penuh integriti,
komitmen dan semangat untuk terus berbakti kepada masyarakat," katanya.



Pada masa yang sama, Datuk Bandar Petaling Jaya turut merakamkan penghargaan
kepada Puan Yip Sean Yi atas sumbangan dan khidmat bakti sepanjang tiga penggal
sebagai Ahli Majlis MBPJ.

Sepanjang tempoh perkhidmatan tersebut, Puan Yip Sean Yi telah memainkan peranan
penting dalam menyampaikan aspirasi penduduk serta membantu memperkukuhkan
penyampaian perkhidmatan MBPJ, khususnya di Zon 9 yang meliputi Seksyen 17A,
Seksyen 19 dan SS20, Petaling Jaya.

Menurut Datuk Bandar, Ahli Majlis merupakan penghubung penting antara pentadbiran
bandar raya dengan masyarakat melalui peranan sebagai pemimpin komuniti yang
memahami keperluan rakyat, mendengar pandangan penduduk serta bersama-sama
mencari penyelesaian terhadap isu-isu setempat.

Petaling Jaya kini terus bergerak ke arah sebuah bandar raya pintar, mampan, inklusif
dan bahagia. Sehubungan itu, Ahli Majlis disaran memperkukuh kerjasama dengan warga
kerja MBPJ, pemimpin komuniti, pertubuhan bukan kerajaan (NGO), sektor swasta dan
seluruh warga Petaling Jaya bagi memastikan setiap dasar serta inisiatif dapat
dilaksanakan secara berkesan.

"Kepimpinan yang berintegriti, responsif dan berpaksikan rakyat akan menjadi pemacu
kepada kejayaan kita dalam merealisasikan visi Petaling Jaya Mampan dan Bahagia
2030," katanya.

Beliau turut mengingatkan supaya setiap keputusan yang dibuat sentiasa mengutamakan
kepentingan awam, memelihara tadbir urus yang baik serta meningkatkan keyakinan
masyarakat terhadap institusi kerajaan tempatan.

Majlis pelantikan ini mencerminkan komitmen berterusan MBPJ dalam memperkukuh
kepimpinan dan tadbir urus organisasi demi memastikan penyampaian perkhidmatan
yang cekap, responsif dan berkualiti kepada seluruh warga Petaling Jaya.

MBPJ MULA PROJEK “SAFER SCHOOL STREETS” @ SMK TAMAN SEA,
TINGKATKAN KESELAMATAN PENGGUNA JALAN RAYA

Petaling Jaya, 15 Julai 2026 — Majlis Bandaraya Petaling Jaya (MBPJ) akan memulakan
pelaksanaan Projek "Safer School Streets” @ SMK Taman Sea pada 20 Julai 2026
sebagai inisiatif memperkukuh keselamatan jalan raya, menambah baik kemudahan
pejalan kaki serta menyokong agenda mobiliti lestari dan First Mile Last Mile di Petaling
Jaya.

YBhg. Dato' Hj. Mohamad Zahri bin Hj. Samingon, Datuk Bandar Petaling Jaya berkata,
projek perintis itu merupakan antara usaha strategik MBPJ dalam mewujudkan
persekitaran jalan raya yang lebih selamat, inklusif dan mesra pengguna, khususnya bagi
pelajar sekolah, warga emas, orang kurang upaya (OKU) serta pengguna pengangkutan
awam.

"MBPJ komited untuk memastikan pembangunan bandar bukan sahaja memberi tumpuan
kepada kelancaran trafik, malah mengutamakan aspek keselamatan dan kesejahteraan
semua pengguna jalan raya. Projek ini membuktikan komitmen kami dalam membentuk
ruang awam yang lebih selamat dan berdaya huni," katanya.

Beliau berkata demikian pada Sesi Libat Urus Bersama Komuniti Setempat bagi
Projek "Safer School Streets" di sekitar SMK Taman Sea dan LRT Taman Bahagia
yang disempurnakan oleh YB Tuan Ng Sze Han, EXCO Pelaburan, Perdagangan dan
Mobiliti Negeri Selangor, hari ini.

Projek berkenaan menerima peruntukan sebanyak RM1 juta daripada Kementerian
Perumahan dan Kerajaan Tempatan (KPKT), selain mendapat sokongan teknikal
daripada PLANMalaysia, Institut Penyelidikan Keselamatan Jalan Raya Malaysia
(MIROS) dan Commute Initiatives sepanjang proses perancangan, penyediaan reka
bentuk serta pelaksanaan projek.

SMK Taman Sea dipilih sebagai lokasi perintis berikutan kedudukannya yang strategik,
iaitu kira-kira 500 meter dari Stesen LRT Taman Bahagia serta merekodkan pergerakan
pejalan kaki yang tinggi setiap hari. Kajian mobiliti mendapati kira-kira 800 pejalan kaki



menggunakan laluan di sekitar stesen LRT, manakala sekitar 500 pejalan kaki
direkodkan di kawasan sekolah dalam tempoh hanya satu setengah jam.

Walau bagaimanapun, kajian tersebut turut mendapati 76.2 peratus responden berasa
tidak selamat menggunakan laluan di kawasan berkenaan, selain merekodkan kelajuan
kenderaan sehingga 85 kilometer sejam, sekali gus menunjukkan keperluan terhadap
langkah keselamatan yang lebih komprehensif.

Sehubungan itu, MBPJ akan melaksanakan pendekatan self-enforcing street design,
iaitu reka bentuk jalan yang secara semula jadi membuatkan pemandu memperlahankan
kenderaan tanpa bergantung sepenuhnya kepada penguatkuasaan.

Antara komponen utama projek ialah pembinaan laluan pejalan kaki berterusan mengikut
prinsip Universal Design, penyediaan lintasan pejalan kaki bertingkat (raised pedestrian
crossings), persimpangan yang lebih selamat, pelaksanaan langkah traffic calming serta
pelaksanaan Zon Sekolah 30 km/j bagi memastikan kelajuan kenderaan berada pada
tahap yang lebih selamat.

Dalam majlis yang sama, YB Tuan Ng Sze Han berkata Kerajaan Negeri Selangor
menyokong sepenuhnya pelaksanaan projek tersebut dan berharap ia dapat dijadikan
model kepada pelaksanaan inisiatif yang sama di lebih banyak kawasan sekolah di
seluruh negeri. Beliau turut menyifatkan MBPJ sebagai antara pihak berkuasa tempatan
yang menerajui pendekatan baharu dalam pembangunan bandar yang mengutamakan
keselamatan, keterangkuman dan kelestarian.

MBPJ turut merakamkan setinggi-tinggi penghargaan kepada KPKT, PLANMalaysia,
MIROS, Commute Initiatives, pihak sekolah, Persatuan lIbu Bapa dan Guru (PIBG),
persatuan penduduk serta komuniti setempat atas kerjasama dan pandangan yang
diberikan sepanjang proses perancangan projek.

MBPJ berharap kejayaan projek perintis ini akan menjadi penanda aras kepada
pelaksanaan inisiatif sesumpamanya di kawasan sekolah lain di Petaling Jaya, sekali gus
memperkukuh komitmen bandar raya ini dalam mewujudkan persekitaran yang lebih
selamat, inklusif dan mampan demi kesejahteraan seluruh komuniti.

PEMENTASAN TEATER MUZIKAL DIRAJA "RAJA LUMU" ANGKAT SEJARAH
PENGASAS KESULTANAN SELANGOR

Petaling Jaya, 17 Julai 2026 — Majlis Bandaraya Petaling Jaya mengangkat kisah
perjuangan pengasas kesultanan Selangor melalui pementasan teater Diraja "Raja Lumu"
sempena pemerintahan ke-25 tahun Duli Yang Maha Mulia Sultan Sharafuddin Idris Shah
Alhaj, Sultan Selangor dan ulang tahun ke-20 bandar raya Petaling Jaya pada 17 hingga
19 Julai 2026 bertempat di Auditorium Dewan Sivik MBPJ.

Pementasan ini turut mendapat limpah perkenan Duli Yang Maha Mulia Tengku
Permaisuri Selangor, Tengku Permaisuri Hajah Norashikin, untuk mencemar duli.
Sesungguhnya keberangkatan Duli Yang Maha Mulia Tengku Permaisuri Selangor
merupakan satu penghormatan yang amat besar kepada MBPJ serta seluruh warga
produksi, di samping menjadi pembakar semangat kepada para penggiat seni untuk terus
memartabatkan sejarah, warisan dan kebudayaan Negeri Selangor.

Pementasan ini bukan sekadar sebuah karya seni persembahan, malah merupakan
medium yang menghubungkan sejarah dengan masyarakat melalui gabungan lakonan,
muzik, tarian, multimedia dan teknologi pentas. Melalui pendekatan yang kreatif dan
kontemporari, kisah perjuangan Raja Lumu dipersembahkan bagi menyemarakkan
semangat cintakan sejarah, memperkukuh jati diri serta memupuk penghargaan terhadap
warisan bangsa, khususnya dalam kalangan generasi muda.

Datuk Bandar Petaling Jaya, YBhg. Dato' Hj. Mohamad Zahri bin Hj. Samingon
menzahirkan bahawa sebagai sebuah bandar raya yang sentiasa mendukung
pembangunan komuniti dan pemerkasaan industri kreatif, MBPJ komited untuk terus
memperkasa seni dan budaya sebagai sebahagian daripada agenda pembangunan
bandar yang mampan. Kami percaya bahawa seni bukan sahaja berfungsi sebagai
medium hiburan, malah menjadi wahana pendidikan, perpaduan sosial, pembentukan
sahsiah dan pemeliharaan identiti budaya.

Naskhah pementasan teater Diraja "Raja Lumu" dihasilkan oleh barisan dramatis tanah
air iaitu Idham Hadi, Anwar Mohd Zulkifli, Ramzi Ramli dan Dr. Mohd Effindi Samsuddin.
Penggiat seni yang berpengalaman dalam pelbagai genre pementasan termasuk teater
tradisional, opera, kontemporari, moden dan pascamoden.



Teater ini menampilkan beberapa artis tempatan berbakat besar iaitu Fiza Thomas, Tagim
Zaki, D'Boy Hamdan, Hans Shahredza dan Abdul Mutalif. Berikut adalah senarai watak
bagai pementasan Teater Diraja "Raja Lumu" :

BIL. WATAK PELAKON
I Raja Aifah Fiza Thomas

Ii. Raja Lumu Taqgim Zaki

ii. Pak Ajang D'Boy Hamdan

V. Megat Alang Hans Shahredza
V. Roger De La Ver Abdul Mutalif

Selain itu, pementasan ini juga menampilkan penglibatan artis budaya dan koir Gema
Suara MBPJ bagi memberi peluang dan ruang untuk mengembangkan lagi bakat mereka
dalam seni persembahan teater.

“‘Raja Lumu” mengambil latar abad ke-18 ketika Selangor berada di persimpangan penting
sejarah Alam Melayu. Karya ini mengangkat proses kebangkitan Raja Lumu sebagai
Sultan pertama Selangor dalam konteks perebutan pengaruh perdagangan, kuasa Bugis,
serta campur tangan Vereenigde Oostindische Compagnie (VOC) di Selat Melaka. Timah
dijadikan simbol ekonomi dan geopolitik yang menggerakkan konflik antara kerajaan
Melayu dan kuasa kolonial.

Karya ini turut menampilkan realiti politik Melayu tradisional yang berasaskan hubungan
daulat, nobat, pengiktirafan dan jaringan kekeluargaan serantau. Perjalanan
mendapatkan pengiktirafan daripada Perak memperlihatkan bahawa kesultanan Melayu
bukan sekadar kuasa ketenteraan tetapi sebuah sistem legitimasi budaya dan adat yang
kompleks. Pada masa sama, naskhah ini menggambarkan bagaimana penjajahan Barat
sering bermula melalui perdagangan, hutang dan diplomasi sebelum berubah menjadi
penguasaan politik.

“‘Raja Lumu” menggabungkan estetika teater muzikal kontemporari dengan akar budaya
Melayu Nusantara. Struktur dramatiknya bersifat epik dan puitis, menggunakan metafora
laut, ombak, muara dan angin sebagai simbol perjalanan sejarah dan pergolakan jiwa
manusia. Bahasa dialog dan lirik ditulis dalam gaya sastera tinggi Melayu yang mendekati
bentuk syair dan hikayat, namun dipersembahkan dalam ritma dramatik moden.

Dari sudut pementasan, karya ini memanfaatkan koreografi tubuh, bunyi kerja fizikal dan
multimedia visual sebagai sebahagian daripada penceritaan. Pelabuhan, lombong dan
dewan VOC bukan sekadar latar, tetapi menjadi ‘organisma hidup’ yang bergerak
bersama emosi cerita. Konsep ‘benang hitam’ pula menjadi simbol visual utama yang
melambangkan manipulasi kuasa kolonial dan keterikatan politik.



Gabungan muzik tradisional Melayu, ensembel etnik nusantara, orkestra Barat dan
konsep ‘stage texture percussion’ menghasilkan identiti bunyi yang unik yang
menghubungkan akar budaya tempatan dengan skala produksi muzikal moden. Secara
keseluruhannya, karya ini berdiri sebagai sebuah muzikal sejarah yang bukan sahaja
mengisahkan kelahiran kerajaan Selangor, tetapi juga menyingkap makna sebenar
kedaulatan, bangsa dan kemerdekaan jiwa manusia.

Majlis merakamkan setinggi-tinggi penghargaan kepada semua pihak yang telah
memberikan komitmen dan kerjasama dalam menjayakan pementasan ini, khususnya
barisan produksi, pengarah, penulis skrip, pelakon, artis budaya, pemuzik, pasukan
teknikal, agensi-agensi kerajaan, rakan strategik, serta seluruh warga kerja MBPJ yang
telah menyumbangkan tenaga, idea dan kepakaran sehingga produksi ini berjaya
direalisasikan.

Diharapkan agar pementasan Teater Muzikal Diraja “Raja Lumu” akan terus menjadi
platform yang memperkukuh apresiasi masyarakat terhadap sejarah Kesultanan Selangor
serta menjadi pemangkin kepada pembangunan seni persembahan negara. Semoga
usaha murni ini terus menyemarakkan semangat memelihara warisan sejarah dan budaya
sebagai khazanah yang akan terus dihargai oleh generasi kini dan akan datang.

Untuk maklumat lebih lanjut, sila layari platform media sosial MBPJ atau menghubungi
pegawai Bahagian Kebudayaan, Keseniaan dan Pelancongan, Jabatan Pembangunan
Masyarakat di talian 019-2745571 (En. Rozek), 018-6446018 (En. Hashim) atau 012-
6261697 (En. Shahrul).

MBPJ PERKUKUH USAHA TANGANI BANJIR KILAT MELALUI PROJEK NAIK
TARAF INFRASTRUKTUR DAN PELAN MITIGASI MENYELURUH

Petaling Jaya, 25 Julai 2026 — Majlis Bandaraya Petaling Jaya (MBPJ) memandang
serius kejadian banijir kilat yang melanda beberapa kawasan hotspot di sekitar Petaling
Jaya pada 18 Julai lalu, termasuk Seksyen 51A, Kampung Chempaka dan Terowong
FAS berhampiran Taman Megah Emas.

YBhg. Dato' Hj. Mohamad Zahri bin Hj. Samingon, Datuk Bandar Petaling Jaya,
menegaskan bahawa keselamatan warga bandar raya ini sentiasa menjadi keutamaan
pihak Majlis.

Menurut beliau, taburan hujan yang berlaku adalah di luar jangkaan dan melebihi kapasiti
reka bentuk sistem saliran sedia ada.

“Berdasarkan pemantauan teknikal, kejadian banjir berpunca daripada taburan hujan luar
biasa yang direkodkan di beberapa stesen hujan sekitar Petaling Jaya, iaitu bacaan
antara 65 milimeter (mm) hingga 104 mm dalam tempoh yang singkat.

Jumlah ini melebihi kapasiti reka bentuk sistem saliran sedia ada, menyebabkan
peningkatan mendadak aliran air permukaan sehingga Sungai Penchala dan Sungai
Klang melimpah di beberapa lokasi berisiko,” jelas beliau.

Di Jalan 223 dan Seksyen 51A, paras air meningkat sehingga kira-kira empat hingga lima
kaki dari aras jalan, manakala Sungai Penchala dilaporkan melimpah melebihi satu meter
dari tebing sehingga mengakibatkan beberapa kenderaan dihanyutkan arus.

Di Jalan Templer pula, paras Sungai Klang yang tinggi telah memperlahankan aliran
keluar air daripada sistem saliran. Sementara itu, Terowong FAS dan Persiaran Surian
turut mengalami limpahan air berikutan peningkatan paras Sungai Kayu Ara serta taburan
hujan berintensiti tinggi.

Mengulas lanjut, Datuk Bandar berkata bahawa sejurus selepas kejadian, MBPJ telah
menggerakkan Pasukan Tindakan Pantas (PANTAS) bersama KDEB Waste
Management untuk melaksanakan kerja-kerja pembersihan di kawasan terjejas,
mengawal lalu lintas, membantu mengalihkan kenderaan yang dihanyutkan arus, serta
memastikan keselamatan pengguna jalan raya.



“Sistem amaran banijir di Jalan 223 berfungsi dengan baik apabila mengeluarkan amaran
awal kira-kira 15 minit sebelum kejadian. Pada masa yang sama, sistem pam, siren, dan
boom gate di Terowong FAS berjaya membantu mengawal akses ke kawasan berisiko,”
tambahnya.

Bagi menangani isu ini secara tuntas, sebanyak 39 projek bernilai RM40.5 juta akan
dilaksanakan oleh Jabatan Pengairan dan Saliran (JPS), Jabatan Kerja Raya (JKR),
MBPJ, serta agensi teknikal berkaitan.

Pelaksanaan ini merangkumi beberapa fasa utama:
1. Langkah Segera (Dijangka siap Februari 2027):

Melibatkan lima projek keutamaan termasuk pembinaan Sistem Kawalan Limpahan
Sungai (SKaLiS) di outlet parit hujan lebat, pemasangan flap gate bagi outlet longkang
kecil, pembinaan kemudahan kolam takungan air, On-Site Detention (OSD) di tapak
bersebelahan Medan Selera 223, menaik taraf longkang di Jalan PJU 1/4 dan Kampung
Chempaka, serta pemasangan flap gate di Jalan PJU 1A/4F (Terowong FAS).

2. Projek Seksyen 51A (Dijangka siap akhir tahun ini):

Pelaksanaan lapan projek bernilai RM8.15 juta oleh Jabatan Pengairan Selangor (JPS)
dan MBPJ, merangkumi pembinaan parit monsun, pemasangan flap gate dan kolam
takungan sementara.

3. Langkah Jangka Sederhana:

Kerja pengerukan kolam, pemasangan pam dan penaiktarafan sistem saliran dengan kos
RM4 juta (disasarkan siap tahun hadapan). Selain itu, JPS turut melaksanakan
pembinaan tembok penahan banjir (floodwall) sepanjang Sungai Penchala dengan
anggaran kos RM500,000.

4. Projek OSD Medan Selera 223:

Cadangan pembinaan OSD di kawasan tempat letak kenderaan Medan Selera 223
bernilai RM4.55 juta yang turut melibatkan kerja menaik taraf Parit Hujan Lebat serta
outlet ke Sungai Penchala. Projek ini berupaya menampung sehingga 3,200 meter padu
air pada satu-satu masa.

MBPJ juga akan terus bekerjasama rapat dengan Kerajaan Negeri Selangor dan agensi
teknikal melalui inisiatif Selangor Greater Klang Valley (SGKV). Pendekatan ini
merangkumi pembangunan kolam takungan di kawasan hulu, penambahbaikan sistem
saliran utama dan pelebaran longkang monsun.



Bantuan Khas untuk Peniaga Medan Selera 223

Prihatin terhadap nasib peniaga yang terjejas, MBPJ memberi pengecualian bayaran
sewa bagi bulan Ogos 2026 kepada semua penyewa gerai di Medan Selera 223.

Terdahulu, MBPJ turut memberikan pengecualian sewa selama dua bulan pada Mei dan
Jun 2026, serta pengurangan kadar sewa sebanyak 30 peratus sehingga Disember
2026.

MBPJ menyeru orang ramai agar bersama-sama memelihara kebersihan sistem saliran
dengan tidak membuang sampah ke dalam longkang atau sungai. Sisa pepejal
merupakan antara punca utama saliran tersumbat yang memburukkan lagi risiko banjir
kilat.

Penduduk, peniaga, dan pengguna jalan raya di sekitar kawasan berisiko juga
dinasihatkan agar sentiasa peka terhadap sistem amaran awal.

Sekiranya siren amaran dibunyikan, orang ramai diminta segera meninggalkan kawasan
berisiko demi keselamatan diri.

MBPJ akan terus memantau situasi dari semasa ke semasa bagi memastikan setiap
projek mitigasi dilaksanakan mengikut keutamaan demi kesejahteraan warga Petaling
Jaya.

Orang awam boleh mendapatkan maklumat terkini menerusi saluran media sosial rasmi
MBPJ atau menghubungi talian hotline 03-7954 2020 untuk sebarang kecemasan.

Dikeluarkan oleh:

Sekretariat Media
Unit Komunikasi Korporat,

Majlis Bandaraya Petaling Jaya.

MBPJ RASMIKAN TAMAN DAMAI SETIA, TINGKAT KUALITI RUANG REKREASI
KOMUNITI

Petaling Jaya, 25 Julai 2026 - Majlis Bandaraya Petaling Jaya (MBPJ) terus
memperkukuh komitmennya dalam menyediakan kemudahan rekreasi awam berkualiti
menerusi Majlis Perasmian Taman Damai Setia di Jalan PJU 10/1, Damansara Damai
yang disempurnakan oleh YBhg. Dato' Hj. Mohamad Zahri bin Hj. Samingon, Datuk
Bandar Petaling Jaya, hari ini.

Perasmian ini menandakan siapnya projek pembangunan dan naik taraf Taman Damai
Setia yang memberi nafas baharu kepada kawasan rekreasi tersebut melalui penyediaan
kemudahan yang lebih selesa, selamat, inklusif dan mesra komuniti. Projek bernilai
RM660,000 itu melibatkan pembangunan Urban Park 1 seluas 34,000 meter persegi
(8.4 ekar) dan berjaya disiapkan dalam tempoh 20 minggu.

Skop projek meliputi kerja-kerja menaik taraf kawasan tempat letak kereta, pembinaan
papan tanda taman, pembersihan kawasan, pembinaan bangku dan wakaf, pembinaan
planter box, pemasangan subsoil drain serta kerja-kerja landskap yang meningkatkan
fungsi taman sebagai ruang rekreasi dan kawasan hijau untuk kegunaan komuniti.

Turut hadir ialah YB Puan Pua Pei Ling, Ahli Dewan Negeri Bukit Lanjan, Encik Mohd
Ikhshan bin Mohamad Din, Ahli Majlis MBPJ Zon 4 serta Tuan LAr. Dr. Badrulzaman bin
Jaafar, Pengarah Jabatan Landskap MBPJ.

Sebagai simbol komitmen terhadap pemeliharaan alam sekitar, turut berlangsung aktiviti
penanaman 30 batang pokok Petaling dan Sentul melibatkan murid-murid Sekolah
Kebangsaan Bandar Sri Damansara 1 bersama komuniti Damansara Damai dan
Prima Damansara.

Dalam ucapannya, YBhg. Dato' Hj. Mohamad Zahri berkata pembangunan taman awam
bukan sekadar menyediakan ruang riadah, malah merupakan pelaburan jangka panjang
dalam meningkatkan kesejahteraan rakyat serta memperkukuh daya huni bandar.

"MBPJ percaya sebuah bandar yang mampan bukan hanya diukur melalui pembangunan
fizikal, tetapi juga menerusi penyediaan ruang awam yang berkualiti, selamat dan inklusif
untuk dinikmati oleh semua lapisan masyarakat. Taman seperti Taman Damai Setia
menjadi nadi kepada pembentukan komuniti yang sihat, aktif dan saling berhubung,”
katanya.



Beliau berkata projek tersebut selaras dengan aspirasi Petaling Jaya Mampan dan
Bahagia 2030 yang memberi penekanan kepada keseimbangan antara pembangunan
bandar, kesejahteraan masyarakat dan pemeliharaan alam sekitar.

"Kemudahan rekreasi yang berkualiti bukan sahaja menggalakkan gaya hidup sihat,
malah memperkukuh interaksi sosial, mengeratkan hubungan kejiranan dan mewujudkan
komuniti yang lebih berdaya tahan. MBPJ akan terus memperluaskan penyediaan taman
awam dan ruang hijau agar manfaatnya dapat dinikmati oleh generasi hari ini serta masa
hadapan," tambah beliau.

Mengulas mengenai aktiviti penanaman pokok, Datuk Bandar berkata usaha berkenaan
merupakan sebahagian daripada strategi MBPJ dalam meningkatkan litupan hijau bandar
bagi menyokong agenda mitigasi perubahan iklim dan pemuliharaan biodiversiti.

"Pokok Petaling dan Sentul yang ditanam hari ini bukan sekadar simbolik, malah akan
menyumbang kepada pengurangan kesan pulau haba bandar, meningkatkan kualiti udara
serta memperkukuh ekosistem bandar. Kejayaan agenda kelestarian ini memerlukan
penglibatan berterusan komuniti, institusi pendidikan, pertubuhan bukan kerajaan dan
sektor swasta," katanya.

Beliau turut menyifatkan penglibatan murid-murid Sekolah Kebangsaan Bandar Sri
Damansara 1 sebagai langkah penting dalam memupuk kesedaran alam sekitar sejak
usia muda, sekali gus membentuk generasi yang lebih bertanggungjawab terhadap
pemeliharaan ruang awam dan kelestarian bandar.

Pembangunan Taman Damai Setia melengkapkan pelbagai inisiatif kelestarian yang
sedang dilaksanakan MBPJ termasuk PJ Eco Rebate (PJeR), PJ Eco Recycling Plaza,
program penanaman pokok serta pelbagai usaha pendidikan alam sekitar yang
bertujuan memperkukuh budaya kelestarian dalam kalangan warga Petaling Jaya.

Perasmian taman ini turut mencerminkan komitmen berterusan MBPJ dalam
memperkasakan ruang awam sebagai pemangkin kesejahteraan komuniti, di samping
menyokong agenda bandar rendah karbon dan pembangunan mampan. Sehubungan
dengan itu, orang ramai diseru untuk bersama-sama memanfaatkan serta memelihara
Taman Damai Setia sebagai aset awam yang mampu menyumbang kepada
kesejahteraan komuniti dan kualiti hidup warga Petaling Jaya.

Dikeluarkan oleh:

Sekretariat Media
Unit Komunikasi Korporat,
Majlis Bandaraya Petaling Jaya.

MBPJ TERIMA OBOR SUKMA XXII, SEDIA LIMA VENUE RASMI SUKMA SELANGOR
2026

Petaling Jaya, 26 Julai 2026 — Majlis Bandaraya Petaling Jaya (MBPJ) hari ini menjadi
lokasi kesepuluh Jelajah Larian Obor Sukan Malaysia (SUKMA) XXIl dan Para SUKMA
Selangor 2026, sekali gus memperkukuh semangat kesukanan dan perpaduan
menjelang temasya sukan terbesar negara yang akan berlangsung di Selangor.

Program yang menghimpunkan kira-kira 800 peserta menerusi larian sejauh lima
kilometer itu menjadi platform menyemarakkan sokongan rakyat terhadap atlet SUKMA
dan Para SUKMA, di samping menggalakkan amalan gaya hidup sihat serta penyertaan
masyarakat dalam aktiviti sukan dan rekreasi.

Datuk Bandar Petaling Jaya, YBhg. Dato' Hj. Mohamad Zahri bin Hj. Samingon
berkata, Jelajah Larian Obor membawa simbolik semangat perpaduan, daya juang dan
kebersamaan rakyat dalam menjayakan SUKMA XXII dan Para SUKMA Selangor 2026.

"Larian obor ini bukan sekadar simbolik menjelang temasya SUKMA, malah menjadi
wadah menyatukan masyarakat daripada pelbagai lapisan untuk bersama-sama
menyokong atlet serta meraikan semangat kesukanan, kecemerlangan dan perpaduan,”
katanya.

Beliau berkata, MBPJ berbangga apabila dipilih sebagai Rakan Strategik Fasiliti Sukan
SUKMA XXII dan Para SUKMA Selangor 2026, sekali gus menjadi tuan rumah kepada
beberapa acara yang akan menghimpunkan atlet serta kontinjen dari seluruh negara.

Menurut beliau, pemilihan MBPJ membuktikan keyakinan terhadap kualiti kemudahan
dan infrastruktur sukan yang dimiliki selain mencerminkan keupayaan Selangor
menganjurkan temasya sukan bertaraf nasional dan antarabangsa.

Sebanyak lima fasiliti sukan milik MBPJ dipilih sebagai venue rasmi pertandingan, iaitu
Stadium Bola Sepak MBPJ bagi acara bola sepak lelaki, Stadium Hoki MBPJ (hoki
wanita), Kompleks Sukan Astaka MBPJ (skuasy), Kompleks Sukan Kelana Jaya
(tenis) dan Kompleks Sukan Arena MBPJ (BMX).



Pemilihan fasiliti berkenaan mencerminkan standard infrastruktur sukan MBPJ yang
memenuhi keperluan penganjuran kejohanan berprestij, selain memperlihatkan komitmen
berterusan Pihak Berkuasa Tempatan (PBT) itu dalam menyokong aspirasi Kerajaan
Negeri Selangor menjayakan SUKMA XXII dan Para SUKMA Selangor 2026.

Pelbagai pengisian menarik turut diadakan termasuk sesi Meet and Greet bersama atlet,
On-Street Games, Fun Games, pertunjukan BMX Freestyle serta pertandingan
mewarna yang mendapat sambutan menggalakkan daripada kanak-kanak dan keluarga.

Dalam majlis sama, Obor SUKMA XXII & Para SUKMA Selangor 2026 telah diserahkan
secara simbolik oleh kontinjen Majlis Bandaraya Subang Jaya (MBSJ) kepada Datuk
Bandar Petaling Jaya sebagai kesinambungan jelajah obor yang melibatkan 12 PBT di
seluruh Negeri Selangor.

Jelajah Larian Obor SUKMA XXII dan Para SUKMA Selangor 2026 akan diteruskan ke
Majlis Perbandaran Kuala Langat sebelum menutup siri jelajah di Sepang pada 9 Ogos
2026.

SUKMA XXII Selangor 2026 dijadual berlangsung dari 15 hingga 24 Ogos 2026,
manakala Para SUKMA Selangor 2026 akan diadakan pada 5 hingga 14 September
2026.

Turut hadir ialah YB Tuan Najwan bin Halimi, EXCO Belia, Sukan dan Keusahawanan
Negeri Selangor merangkap Pengerusi SUKMA XXl & PARA SUKMA Selangor 2026,
diiringi YBhg. Dato’ Mohd Yazid bin Sairi, Ketua Pegawai Eksekutif (CEO) SUKMA XXII
& Para SUKMA Selangor 2026 bersama YBrs. Tuan Mohamad Nizam bin Marjugi, Ketua
Pegawai Operasi (COO) Sekretariat, YB Tuan Abbas Salimi bin Che Adzmi@Azmi, Ketua
Kontinjen SUKMA Selangor serta YB Lim Yi Wei, Ketua Kontinjen Para SUKMA Selangor.

Dikeluarkan oleh:

Sekretariat Media

MBPJ SUSUN SEMULA PENJAJA TANPA LESEN MENERUSI PEMBANGUNAN THE
POD @ PJ D'CECAWI, PERKUKUH EKONOMI KOMUNITI KOTA DAMANSARA

Petaling Jaya, 27 Julai 2026 - Majlis Bandaraya Petaling Jaya (MBPJ) hari ini
merasmikan Kompleks Pembangunan Usahawan The Pod @ PJ D'Cecawi, sebuah
hab keusahawanan moden bernilai RM4.43 juta yang dibangunkan bagi menyusun
semula 57 penjaja tanpa lesen di sekitar Jalan Cecawi 6/19A, Kota Damansara.

Pembangunan kompleks berkeluasan 27,284 kaki persegi ini merupakan penyelesaian
jangka panjang MBPJ terhadap isu penjaja tanpa lesen yang dikenal pasti di kawasan
berkenaan sejak tahun 2020. Inisiatif ini bukan sahaja menyediakan ruang niaga yang
lebih selesa, teratur dan sistematik kepada para usahawan, malah berjaya menangani isu
pembuangan sampah haram, mengurangkan kesesakan lalu lintas serta meningkatkan
kualiti persekitaran bandar.

Majlis perasmian telah disempurnakan oleh YBhg. Dato' Hj. Mohamad Zahri bin Hj.
Samingon, Datuk Bandar Petaling Jaya. Turut hadir ialah YB Tuan Muhammad Izuan
bin Ahmad Kasim, Ahli Dewan Negeri (ADN) Kota Damansara dan YBrs. Puan Hijh.
Sharinaz binti Hj. Samsudin, Setiausaha Datuk Bandar Petaling Jaya.

Pembinaan The Pod @ PJ D'Cecawi merupakan langkah strategik MBPJ dalam
memperkasakan pembangunan usahawan tempatan melalui penyediaan prasarana
perniagaan yang lebih moden dan kondusif. Selain mengawal selia aktiviti penjaja secara
lebih sistematik, projek ini turut membantu mengurangkan pencemaran longkang awam,
meningkatkan tahap kebersihan kawasan serta memperkemaskan landskap perniagaan
di Kota Damansara.

Kompleks ini menempatkan 32 unit gerai jenis dine-in berkeluasan 144 kaki persegi
bagi setiap unit. Manakala 25 unit gerai jenis take away berkeluasan 10 kaki x 10 kaki
masih dalam pembinaan. Penyusunan semula ini dijangka memberi manfaat kepada
para peniaga dengan menyediakan persekitaran perniagaan yang lebih selesa dan
teratur, di samping membolehkan MBPJ menjana anggaran hasil sebanyak RM150,000
setahun menerusi kutipan lesen, sewaan gerai dan kemudahan tempat letak kereta.

Selain kemudahan perniagaan, kompleks ini turut dilengkapi dengan Pusat Kitar
Semula, tandas dan surau mesra Orang Kurang Upaya (OKU), ruang kanak-kanak
serta menerapkan konsep bangunan mesra hijau yang mengutamakan aspek
kelestarian. Penyediaan ruang kanak-kanak ini turut menyokong aspirasi Petaling Jaya
sebagai Bandar Mesra Kanak-Kanak (Child Friendly City) dengan menyediakan ruang
awam yang lebih inklusif, selamat dan kondusif untuk keluarga.



Datuk Bandar Petaling Jaya berkata pembangunan The Pod @ PJ D'Cecawi
membuktikan usaha berterusan MBPJ dalam mewujudkan ekosistem keusahawanan
yang lebih mampan, sekali gus meningkatkan kesejahteraan komuniti setempat.

“The Pod @ PJ D'Cecawi bukan sekadar menyediakan ruang perniagaan yang lebih
moden kepada para penjaja, malah menjadi penyelesaian menyeluruh terhadap isu
penjaja tanpa lesen melalui pendekatan yang lebih tersusun, inklusif dan mampan. MBPJ
komited memastikan setiap pembangunan yang dilaksanakan bukan sahaja
meningkatkan taraf ekonomi komuniti, malah mewujudkan persekitaran bandar yang lebih
bersih, selamat dan berkualiti," katanya.

Kompleks ini dijangka menjadi pemangkin kepada pembangunan ekonomi mikro di Kota
Damansara, selain berpotensi muncul sebagai mercu tanda baharu yang
memperkukuhkan imej MBPJ sebagai sebuah pihak berkuasa tempatan yang progresif
dalam menyediakan kemudahan awam berkualiti mesra komuniti dan berteraskan
pembangunan mampan.

MBPJ PBT PERTAMA DI MALAYSIA PERKENAL GARIS PANDUAN PERMIT SEMENTARA
PENJAJA DALAM KAWASAN PEMAJUAN BERSTRATA

Petaling Jaya, 29 Julai 2026 — Majlis Bandaraya Petaling Jaya (MBPJ) hari ini melakar sejarah
apabila menjadi pihak berkuasa tempatan (PBT) pertama di Malaysia yang memperkenalkan
Garis Panduan Permohonan Permit Sementara Penjaja dalam Kawasan Pemajuan
Berstrata Perimeter Tanah, sekali gus menyediakan mekanisme baharu bagi mengawal selia
aktiviti penjaja dalam kawasan pemajuan berstrata secara lebih sistematik, selamat,
berlandaskan undang-undang dan mengutamakan kesejahteraan komuniti.

Majlis pelancaran garis panduan tersebut telah disempurnakan oleh YB Datuk Borhan bin
Aman Shah, EXCO Perumahan dan Kebudayaan Negeri Selangor, di Dewan Sivik MBPJ.

Berucap pada majlis tersebut, YBhg. Dato' Hj. Mohamad Zahri bin Hj. Samingon, Datuk
Bandar Petaling Jaya merangkap Pesuruhjaya Bangunan berkata, garis panduan berkenaan
merupakan satu pendekatan baharu dalam memperkukuh tadbir urus kawasan pemajuan
berstrata dengan menyediakan prosedur yang jelas, telus dan seragam bagi menguruskan
aktiviti penjaja.

"MBPJ sentiasa menyokong pembangunan ekonomi komuniti, namun pada masa yang sama
aspek keselamatan, kebersihan, hak penduduk serta pematuhan kepada peruntukan undang-
undang perlu diberi keutamaan. Garis panduan ini diwujudkan bagi memastikan keseimbangan
antara keperluan ekonomi komuniti dan kesejahteraan penduduk dapat dicapai secara
mampan,” katanya.

Aktiviti penjaja di kawasan pemajuan berstrata, khususnya di skim perumahan kos rendah dan
kos sederhana, telah lama menjadi sebahagian daripada ekosistem ekonomi komuniti serta
sumber pendapatan kepada sebahagian penduduk. Namun, ketiadaan mekanisme kawal selia
yang jelas telah menimbulkan pelbagai isu seperti kebersihan, keselamatan, kesesakan,
halangan laluan kecemasan, pencemaran bau dan asap, kerosakan harta bersama serta
pertikaian dalam kalangan penduduk.

Berdasarkan Laporan Task Force Penjaja Tanpa Lesen MBPJ Tahun 2025, sebanyak 130
aktiviti penjaja tanpa lesen dikenal pasti di kawasan pemajuan berstrata perimeter tanah.
Statistik tersebut membuktikan keperluan kepada satu mekanisme pentadbiran yang lebih
tersusun, seragam dan berkesan dalam menguruskan aktiviti berkenaan.



Terdahulu, permohonan permit sementara hanya dipertimbangkan berdasarkan kebenaran
bertulis daripada pihak pengurusan tanpa prosedur yang komprehensif. Tiada ketetapan khusus
berkaitan mandat pemilik melalui Mesyuarat Agung Tahunan (AGM) atau Mesyuarat Agung Luar
Biasa (EGM), penggubalan undang-undang kecil tambahan, kesesuaian lokasi, jenis
perniagaan yang dibenarkan serta mekanisme pemantauan dan penguatkuasaan.

Sehubungan itu, garis panduan ini dibangunkan berasaskan lima prinsip utama, iaitu
pematuhan undang-undang, keselamatan awam dan kesejahteraan penduduk,
kelestarian ekonomi komuniti, tadbir urus yang baik serta kerjasama strategik.

Melalui garis panduan ini, setiap cadangan pelaksanaan aktiviti penjaja hendaklah terlebih
dahulu mendapat kelulusan melalui ketetapan khas dalam Mesyuarat Agung Tahunan (AGM)
atau Mesyuarat Agung Luar Biasa (EGM). Kelulusan tersebut perlu merangkumi penerimaan
garis panduan sebagai undang-undang kecil tambahan, pelan susun atur tapak, kadar sewaan,
tempoh perjanjian, jenis jualan yang dibenarkan serta mekanisme kawal selia dan
penguatkuasaan.

Pihak pengurusan seterusnya hendaklah mengemukakan cadangan tapak kepada MBPJ untuk
mendapatkan ulasan jabatan teknikal dari aspek kesesuaian lokasi, keselamatan,
kebolehcapaian, kebersihan, pengurusan sisa, laluan kecemasan dan kawalan kacau ganggu.
Setelah menerima ulasan tiada halangan, pemohon perlu memperoleh kebenaran bertulis serta
memeterai perjanjian penyewaan sebelum mengemukakan permohonan permit melalui sistem
e-Lesen MBPJ.

Skop garis panduan ini meliputi aktiviti jualan makanan, minuman dan buah-buahan bermusim
secara sementara di kawasan harta bersama tanpa melibatkan pembinaan struktur kekal.
Antara syarat utama yang ditetapkan ialah keluasan tapak maksimum 10 kaki x 10 kaki,
konsep jualan secara beli dan bawa pulang (take-away) serta larangan aktiviti memasak
secara berat atau penggunaan peralatan yang menghasilkan asap berlebihan.

Pihak pengurusan bertanggungjawab sepenuhnya mengawal selia dan memantau aktiviti
penjaja di kawasan pemajuan masing-masing. MBPJ berhak mengambil tindakan
penguatkuasaan termasuk menggantung atau membatalkan permit terhadap penjaja yang
melanggar syarat permit serta pihak pengurusan yang gagal melaksanakan tanggungjawab
kawal selia.

Permit yang dikeluarkan adalah bersifat sementara dan tidak memberikan sebarang hak kekal
kepada pemegangnya. Garis panduan ini juga tidak menggantikan dasar pelesenan sedia ada,
sebaliknya menjadi dokumen pelengkap yang khusus bagi kawasan pemajuan berstrata.

Penyediaan garis panduan ini telah melalui beberapa siri mesyuarat penyelarasan, bengkel dan
sesi libat urus bersama badan pengurusan, agensi kerajaan, PBT Negeri Selangor, jabatan
teknikal MBPJ serta Ahli-ahli Majlis bagi memastikan pelaksanaannya mengambil kira realiti di
lapangan serta memenuhi keperluan komuniti.



MBPJ berharap garis panduan ini menjadi rujukan utama dalam menguruskan aktiviti penjaja di
kawasan pemajuan berstrata secara profesional, telus dan berkesan. Kejayaan pelaksanaannya
memerlukan kerjasama semua pihak bagi mewujudkan persekitaran perniagaan yang teratur
dan selamat, di samping melindungi kesejahteraan penduduk serta keharmonian komuniti.

Dikeluarkan oleh:

Unit Komunikasi Korporat, Majlis

STADIUM HOKI MBPJ DIIKTIRAF FIH, SEDIA JADI GELANGGANG SUKMA SELANGOR
2026

Petaling Jaya, 30 Julai 2026 — Stadium Hoki Majlis Bandaraya Petaling Jaya (MBPJ) yang
selesai dinaik taraf kini bersedia menjadi venue rasmi acara Hoki Wanita Sukan Malaysia
(SUKMA) Selangor 2026 yang akan berlangsung dari 15 hingga 23 Ogos ini, sekali gus
memperkukuh kedudukannya sebagai antara gelanggang hoki bertaraf antarabangsa di negara
ini.

Lebih membanggakan, stadium berkenaan telah menerima Pensijilan FIH Category 1 daripada
Persekutuan Hoki Antarabangsa (FIH) bagi tempoh tiga tahun bermula 19 Mei 2026, sekali
gus mengesahkan padang dan kemudahan sokongan Stadium Hoki MBPJ memenuhi piawaian
antarabangsa bagi penganjuran kejohanan hoki bertaraf dunia.

Pengiktirafan tersebut membolehkan Stadium Hoki MBPJ menjadi venue penganjuran
kejohanan hoki di peringkat antarabangsa selain memenuhi spesifikasi penyiaran televisyen
secara langsung yang ditetapkan oleh FIH.

Datuk Bandar Petaling Jaya, YBhg. Dato' Hj. Mohamad Zahri bin Hj. Samingon, berkata
penaiktarafan stadium ini membuktikan komitmen berterusan MBPJ dalam menyediakan fasiliti
sukan moden, berkualiti dan memenuhi keperluan penganjuran kejohanan bertaraf tinggi.

Menurut beliau, kemudahan sukan yang berkualiti bukan sahaja memberi keselesaan kepada
atlet dan pengguna, malah menjadi pemangkin kepada pembangunan bakat sukan serta
mengukuhkan kedudukan Petaling Jaya sebagai bandar raya yang memiliki infrastruktur sukan
bertaraf antarabangsa.

"MBPJ sentiasa komited memastikan setiap fasiliti sukan di bawah seliaan berada pada tahap
terbaik supaya mampu menyokong pembangunan sukan negara serta menjadi pilihan sebagai
venue penganjuran kejohanan di peringkat kebangsaan dan antarabangsa,” katanya ketika
berucap pada Majlis Perasmian Projek Naik Taraf Stadium Hoki MBPJ, hari ini.

Projek naik taraf itu melibatkan enam komponen utama iaitu naik taraf bangunan stadium,
padang hoki, sistem lampu limpah, kawasan parkir, sistem audio serta penghasilan mural
interaktif yang memperkukuh identiti Stadium Hoki MBPJ sebagai antara venue ikonik sukan
hoki negara.



Antara penambahbaikan utama ialah pemasangan padang sintetik jenis Xtreme Turf NFH13
yang memenuhi spesifikasi pertandingan hoki antarabangsa, sistem lampu limpah LED
berprestasi tinggi yang mematuhi piawaian FIH TV3 Sports Lighting, papan skor elektronik,
selain kemudahan bilik persalinan, tandas, surau, kawasan grandstand dan parkir yang dinaik
taraf bagi meningkatkan keselesaan atlet, pegawai serta penonton.

Stadium Hoki MBPJ kini mampu menampung sehingga 500 penonton serta dilengkapi 69 petak
tempat letak kereta dan 24 petak tempat letak motosikal, sekali gus memperkukuh
kesiapsiagaan stadium sebagai venue rasmi acara Hoki Wanita SUKMA Selangor 2026 dan
destinasi penganjuran kejohanan hoki bertaraf kebangsaan serta antarabangsa pada masa
hadapan.

Penaiktarafan Stadium Hoki MBPJ mencerminkan kesungguhan MBPJ dalam menyediakan
kemudahan sukan bertaraf tinggi yang bukan sahaja memenuhi keperluan penganjuran
kejohanan, malah memberi manfaat jangka panjang kepada pembangunan sukan, komuniti
setempat dan ekonomi bandar raya.

Dikeluarkan oleh:

PROJEK PUSAT DATA KOTA DAMANSARA: PERUNDING TARIK BALIK PERMOHONAN,
NILAl SEMULA KOMPONEN PEMBANGUNAN

Petaling Jaya, 30 Julai 2026 — Majlis Bandaraya Petaling Jaya (MBPJ) mengesahkan
bahawa pada 28 Julai 2026, pihak Majlis telah menerima surat rasmi daripada Tetuan Sam
Planners Sdn. Bhd., yang bertindak bagi pihak pemaju, Tetuan Benua Projaya Sdn. Bhd.,
berhubung penarikan balik permohonan kebenaran merancang yang telah dikemukakan
sebelum ini.

Permohonan yang ditarik balik melibatkan Permohonan Penyerahan Balik dan
Pemberimilikan Semula Tanah di bawah Seksyen 197 dan Seksyen 76 Kanun Tanah
Negara 1965 (KTN), yang dikemukakan serentak dengan Permohonan Kebenaran Merancang
bagi cadangan pembangunan pusat data perniagaan.

Cadangan pembangunan tersebut melibatkan Lot 50900 hingga Lot 50918 serta sebahagian
Tanah Kerajaan (Rezab Jalan), Jalan Rimba Riang 9/6, Seksyen 9, Kota Damansara, Pekan
Baru Sungai Buloh, Daerah Petaling, Selangor Darul Ehsan, yang merangkumi:

i. Satu blok pusat data tiga tingkat (Aras Tanah hingga Aras 3); dan
ii. Satu blok pusat data tiga tingkat (Aras Tanah hingga Aras 3) yang turut
menempatkan sebuah unit pejabat di Aras Tanah.

Menurut pihak perunding, penarikan balik permohonan tersebut dibuat bagi membolehkan pihak
pemaju menilai semula kebolehlaksanaan tapak serta komponen pembangunan supaya lebih
ekonomik, mampan dan bersesuaian dengan pembangunan di kawasan sekitarnya.

MBPJ sentiasa mengalu-alukan sebarang cadangan pembangunan yang dilaksanakan secara
telus, terancang dan mematuhi garis panduan perancangan serta perundangan yang berkuat
kuasa, di samping mengambil kira kesejahteraan serta pandangan komuniti setempat.

STADIUM MBPJ SEDIA TERIMA AKSI BOLA SEPAK LELAKI SUKMA SELANGOR 2026

Petaling Jaya, 31 Julai 2026 — Stadium Majlis Bandaraya Petaling Jaya (MBPJ) kini bersedia
menjadi venue rasmi acara Bola Sepak Lelaki Sukan Malaysia (SUKMA) Selangor 2026 selepas
beberapa kemudahan dan infrastruktur sokongan stadium dipertingkatkan menerusi projek naik
taraf bernilai lebih RM14.2 juta.

YBhg. Dato' Hj. Mohamad Zahri bin Hj. Samingon, Datuk Bandar Petaling Jaya, berkata
pelaksanaan projek itu mencerminkan komitmen berterusan MBPJ dalam memastikan fasiliti
sukan milik Majlis sentiasa berada pada tahap terbaik bagi menyokong penganjuran kejohanan
bertaraf kebangsaan.

Menurut beliau, kerja-kerja yang dilaksanakan memberi tumpuan kepada penambahbaikan
kemudahan utama serta infrastruktur sokongan bagi meningkatkan aspek keselamatan,
keselesaan dan kecekapan operasi stadium.

"MBPJ sentiasa melangkah ke hadapan dalam memastikan fasiliti sukan di bawah seliaan Majlis
kekal relevan, berprestasi tinggi dan bersedia menggalas tanggungjawab sebagai venue
kejohanan bertaraf kebangsaan. Kejayaan pelaksanaan projek ini adalah hasil komitmen serta
kerjasama erat warga kerja MBPJ, kontraktor dan semua pihak yang terlibat,” katanya ketika
berucap pada Majlis Perasmian Projek Naik Taraf Stadium MBPJ, hari ini.

Projek berkenaan melibatkan enam skop utama, iaitu penaiktarafan trek larian, sistem
bekalan elektrik dan On-Site Detention (OSD), pembinaan bumbung penonton ‘away’ serta
laluan pejalan kaki, kerja-kerja pengindahan dan pencahayaan kawasan luar,
penaiktarafan landskap serta pemasangan sistem LED panel baharu.

Kerja-kerja menaik taraf trek larian dilaksanakan dengan kos RM3.26 juta, manakala sistem
bekalan elektrik dan infrastruktur OSD dinaik taraf pada nilai RM5.05 juta bagi memastikan
operasi stadium berjalan lancar dan lebih efisien.

Bagi meningkatkan keselesaan pengunjung, MBPJ turut membina bumbung penonton ‘away’
serta laluan interlocking paver baharu demi keselesaan dan keselamatan para penyokong
dengan kos RM1.03 juta. Pada masa sama, kerja-kerja pengindahan dan pemasangan
pencahayaan hiasan bernilai RM2.08 juta dilaksanakan bagi mempertingkatkan persekitaran
stadium.



Selain itu, landskap di kawasan sekitar stadium turut dinaik taraf dengan kos RM2.11 juta bagi
mewujudkan suasana yang lebih hijau, kemas dan kondusif, manakala sistem LED panel baharu
bernilai RM664,000 dipasang bagi meningkatkan kualiti paparan maklumat, keputusan dan
visual perlawanan.

Kerja-kerja menaik taraf kemudahan dan infrastruktur sokongan itu akan memperkukuh
kesiapsiagaan Stadium MBPJ untuk menjadi venue rasmi acara Bola Sepak Lelaki SUKMA
Selangor 2026 yang dijadual berlangsung dari 11 hingga 23 Ogos 2026.

Beliau berkata, stadium dengan kapasiti 10,000 penonton itu turut bersedia menerima
kehadiran atlet, pegawai, penyokong dan pengunjung sepanjang temasya berkenaan, di
samping berpotensi menjadi lokasi penganjuran pelbagai kejohanan sukan pada masa
hadapan.

Beliau berharap kemudahan yang telah dipertingkatkan itu dapat dimanfaatkan sepenuhnya
oleh atlet dan masyarakat serta dipelihara dengan sebaiknya agar terus menjadi aset sukan
yang membanggakan warga Petaling Jaya dan menyokong pembangunan sukan negara.

